
         詞選──經典選文（按年代順序） 

〈菩薩蠻〉  溫庭筠 

小山重疊金明滅，鬢雲欲度香腮雪。懶起畫蛾眉，弄妝梳洗遲。 

照花前後鏡，花面交相映。新貼繡羅襦，雙雙金鷓鴣。 

〈望江南〉  溫庭筠 

梳洗罷，獨倚望江樓。 

過盡千帆皆不是，斜暉脈脈水悠悠。腸斷白蘋洲。 

〈虞美人〉  李煜 

春花秋月何時了，往事知多少？小樓昨夜又東風，故國不堪回首月明中。 

雕闌玉砌應猶在，只是朱顏改。問君能有幾多愁？恰似一江春水向東流。 

〈相見歡〉  李煜 

無言獨上西樓，月如鉤。寂寞梧桐深院鎖清秋。 

剪不斷，理還亂，是離愁，別是一般滋味在心頭。 

〈浪淘沙〉  李煜 

簾外雨潺潺，春意闌珊，羅衾不耐五更寒。夢裡不知身是客，一晌貪歡。 

獨自莫憑欄，無限江山，別時容易見時難。流水落花春去也，天上人間。 

〈清平樂〉  李煜 

別來春半，觸目愁腸斷。砌下落梅如雪亂，拂了一身還滿。 

雁來音信無憑，路遙歸夢難成。離恨恰如春草，更行更遠還生。 

〈破陣子〉  李煜 

四十年來家國，三千里地山河。鳳閣龍樓連霄漢，玉樹瓊枝作煙蘿。幾曾識干戈？ 

一旦歸為臣虜，沈腰潘鬢銷磨。最是倉惶辭廟日，教坊猶奏別離歌，揮淚對宮娥 

〈蝶戀花〉  歐陽脩 

庭院深深深幾許，楊柳堆堙，簾幕無重數。玉勒雕鞍游冶處，樓高不見章臺路。 

雨橫風狂三月暮，門掩黃昏，無計留春住。淚眼問花花不語，亂紅飛過鞦韆去。 

〈生查子〉  歐陽脩 

去年元夜（元宵夜）時，花市燈如晝。月上柳梢頭，人約黃昏後。 

今年元夜時，月與燈依舊。不見去年人，淚滿春衫袖。 

〈雨霖鈴〉  柳永 

寒蟬淒切，對長亭晚，驟雨初歇。都門帳飲無緒，留戀處，蘭舟催發。執手相看淚眼，竟無語凝噎。

念去去，千里煙波，暮靄沉沉楚天闊。  多情自古傷離別，更那堪，冷落清秋節！今宵酒醒何處？楊

柳岸，曉風殘月。此去經年，應是良辰好景虛設。便縱有千種風情，更與何人說？ 

〈定風波〉蘇軾（三月七日沙湖道中遇雨，雨具先去，同行皆狼狽，余不覺。已而遂晴，故作此。） 

莫聽穿林打葉聲，何妨吟嘯且徐行。竹杖芒鞋輕勝馬。誰怕？一蓑煙雨任平生。 

料峭春風吹酒醒，微冷、山頭斜照卻相迎。回首向來蕭瑟處，歸去、也無風雨也無晴。 

〈水調頭歌〉  蘇軾   

明月幾時有？把酒問青天。不知天上宮闕，今夕是何年？我欲乘風歸去，又恐瓊樓玉宇，高處不勝寒。

起舞弄清影，何似在人間。 

轉朱閣，低綺戶，照無眠。不應有恨，何事長向別時圓？人有悲歡離合，月有陰晴圓缺，此事古難全。

但願人長久，千里共長嬋娟。 

〈念奴嬌．赤壁懷古〉 

大江東去，浪淘盡、千古風流人物。故壘西邊，人道是、三國周郎赤壁。亂石崩雲，驚濤裂岸，捲起

千堆雪。江山如畫，一時多少豪傑。 

遙想公瑾當年，小喬初嫁了，雄姿英發。羽扇綸巾，談笑間、檣櫓灰飛煙滅。故國神遊，多情應笑我，

早生華髮。人生如夢，一樽還酹江月。 

〈青玉案〉  辛棄疾 

東風夜放花千樹，更吹落，星如雨。寶馬雕車香滿路，鳳簫聲動，玉壺光轉，一夜魚龍舞。 

蛾兒雪柳黃金縷，笑語盈盈暗香去。眾裡尋他千百度，驀然回首，那人卻在，燈火闌珊處。 

〈醜奴兒〉  辛棄疾 

少年不識愁滋味，愛上層樓，愛上層樓，為賦新詞強說愁。 

而今識盡愁滋味，欲說還休，欲說還休，卻道天涼好個秋。 

〈西江月．示兒曹以家事付之〉  辛棄疾 

萬事雲煙忽過，一身浦柳先衰。而今何事最相宜。宜醉宜遊宜睡。 

早趁催科了納，更量出入收支。乃翁依舊管些兒。管竹管山管水。 

〈一翦梅〉  李清照 

紅藕香殘玉簟秋，輕解羅裳，獨上蘭舟。雲中誰寄錦書來？雁字回時，月滿西樓。 

花自飄零水自流，一種相思，兩處閑愁。此情無計可消除，才下眉頭，卻上心頭。 

〈武陵春〉  李清照 

風住塵香花已盡，日晚倦梳頭。物是人非事事休，欲語淚先流。 

聞說雙溪春尚好，也擬泛輕舟。只恐雙溪舴艋舟，載不動許多愁。 

〈聲聲慢〉  李清照 

尋尋覓覓，冷冷清清，凄凄慘慘戚戚。乍暖還寒時候，最難將息。三杯兩盞淡酒，怎敵他、晚來風急？

雁過也，正傷心，卻是舊時相識。 

滿地黃花堆積。憔悴損，如今有誰堪摘？守著窗兒，獨自怎生得黑？ 

梧桐更兼細雨，到黃昏、點點滴滴。這次第，怎一個愁字了得！ 

〈浣溪沙〉  周邦彥 

樓上晴天碧四垂，樓前芳草接天涯。勸君莫上最高梯。 

新筍已成堂下竹，落花都上燕巢泥。忍聽林表杜鵑啼。 

〈蘇幕遮．燎沈香〉  周邦彥 

燎沈香，消溽暑。鳥雀呼晴，侵曉窺檐語。葉上初陽乾宿雨，水面清圓，一一風荷舉。 

故鄉遙，何日去？家住吳門，久作長安旅。五月漁郎相憶否？小楫輕舟，夢入芙蓉浦。 

 


